
ABSTRACT (EWE) 

Nugɔmekukudɔ sia ku ɖe Aƒlao gbevuviwo ƒe gbe si wotu ɖe Eʋegbe dzi hedona le Aƒlao, 

Ghana la ŋu. Nugɔmekukua ƒe taɖodzinue nye be gbã, yeaɖe go nu vovovo siwo de nu 

Aƒlao gbevugbe sia me. Eveliae nye be yeaɖe susu si ta gbevuviawo wɔ gbe sia hedonɛ 

ɖo. Nugɔmekula le Aƒlao gbevuawo ƒe dzeɖoɖowo kple nuwɔnawo ɖe mɔ dzi, eɖo dze 

kple wo eye wòle nu ɖeka eve ɖe agbãle dzi ku ɖe nu siwo wòde dzesi le gbevuawo ƒe 

gbea kple agbenɔnɔ ŋu. Nugɔmekula wɔ esiawo le nutovi ene siwo me gbevuviawo dea 

ha le Aƒlao. Nutoviawoe nye Zorokpome, Dekeme, Atisukɔƒe kple Bɔda. Edze le 

nugɔmekukua me be Aƒlao gbevuawo tsakana Eʋegbea kple nya vovovowo tso 

gbegbɔgblɔ bubuwo me vevietɔ Ŋlisigbe kple Fransegbe tsɔkpana nya yeyewo abe 

ŋkɔnyawo, dɔwɔnyawo, ŋkɔnyaɖɔnyawo kple dɔwɔnyaɖɔnyawo le woƒe gbea me. 

Nyayeyewɔwɔ mɔnu siwo gbevuawo zãna tsɔ kpaa nyawo le gbevugbea mee nye nyawo 

ƒe nɔnɔme tɔtrɔ, nyawo ƒe yɔyɔ tɔtrɔ kple nyawo ƒe gɔmesese tɔtrɔ. Nyawo ƒe nɔnɔme 

tɔtrɔ siwo gbevuawo zãnae nye nyakuizazã, nya gbugbɔ gagblɔ, nya yeyewo kpakpa ku 

ɖe nyagbeɖiɖi ŋu, nya xoxowo siwo wona gɔmesese yeye kple nyaƒoƒu. Mɔnu siwo 

gbevuawo tona hetrɔa nyawo ƒe yɔyɔe nye nyadzitsotso, nyatrɔgbo kple nyakui kpekpe 

ɖe nya ŋu. Hekpe ɖe ŋu la, Aƒlao gbevuawo nana gɔmesese yeye siwo to vovo tso dzɔtsoƒe 

gɔmesese si nɔ nyawo si. Nyawo ƒe gɔmesese tɔtrɔ mɔnu siwo gbevuawo zãnae nye 

nusɔsɔ ɖe nu ŋu, akpa zazã si nɔte ɖi na blibo, ame ŋkɔ siwo va zu nya, badedemo na nya, 

tɔtrɔgbegblẽwo kpakple tɔtrɔ siwo naa nyawo ƒe gɔmesese miaa ta. Le nyamenyawo gome 

la, gbevuawo dzea susume gbagba geɖe abe fefe kple nyawo, bubludodo nya kple nya ɖi 

kokoewo, hafi kpana nya siawo elabe wo gɔmeɖeɖe de to ŋutɔ. Nu si ta Aƒlao gbevuawo 

kpaa gbevugbe siae nye be gbea nye dzesidenu na gbevuawo. Dzesidenu sia dzena le woƒe 

agbenɔnɔ hã me. Agbenɔnɔ sia to vovo na Aƒlaotɔ bubuawo ƒe agbenɔnɔ alegbegbe be 

Aƒlao metsitsiwo mekpɔa dzidzɔ ɖe gbevuawo ŋu kura o. Edze ƒaã be Aƒlao gbevuviwo 

ƒe gbe sia kple woƒo agbenɔmɔnuwo la, ŋutsuviwo koŋ ƒe nue wonye. Gbevuawo ƒe 

agbenɔmɔnu aɖewoe nye gbevu ŋkɔtsɔtsɔ, vevietɔ ku ɖe gbɔdɔdɔ nyawo ŋu, ŋkɔ siwo nya 

se, ŋkɔ ƒaƒãwo kple ame dzeaglãwo ƒe ŋkɔwo. Gbevuawo hã lɔa ha siwo ku ɖe gbɔdɔdɔ, 



 

 
aglãdzedze ɖe dziɖuɖu ŋu kple ga ŋu sese. Woƒe nudodo hã ɖe dzesi ŋutɔ. Gbevu ŋutsu 

kple nyɔnuwo siaa dea ama woƒe taɖawo, ŋutsuwo dea toge, nyɔnuwo kpaa ɖa, eye 

ŋutsuwo wɔa rasta. Aƒlao gbevu aɖewo zãna ʋu gagãwo kple moto xɔasiwo vevietɔ le 

ƒuƒoƒewo abe srɔɖeƒe alo kuteƒe siwo ku ɖe wo dometɔ aɖe ŋu. Le ƒuƒoƒe siawo la, 

gbevuawo noa gbe eye wozãa atike siwo se meɖe mɔ be woazã o atsɔ afῖa amewo be yewo 

le yewo ɖokui si vavã. Tsɔ wu enu la, nugɔmekukua ɖii fia be Aƒlao gbevugbea, ŋutsu 

sɔhewo ƒe nu koŋ wònye elabena Aƒlao metsitsiwo megblɔa nya nyui aɖeke ku ɖe 

gbevugbea dolawo, vevietɔ woƒe nyɔnuviwo ŋu o. 

 

 

 

 

 

 

 

 

 

 

 


